
【芋荷葉个智慧】謝錦綉原作 

這幾年長透會在報紙、電視新聞看著，魚仔肚屎肚有各種个

塑膠絡。 

這下，因為塑膠絡便宜又利便，不管燒个、冷个、冰个東

西，總下用塑膠絡張。無論上山、下海，大隻細隻个塑膠絡，用

過就掉忒1，大家慣勢恁樣無限制个使用塑膠絡咧。 

三不二時看著新聞報導，海鰍死在海脣，研究人員破開肚

屎，發現海鰍毋係發病死个，係因為食忒多人類掉在海竇肚个塑

膠絡，無法度消化正死忒。海鰍歸身都係塑膠粒个毒性，其他海

魚乜共樣，人又捉魚仔來食，這毒性又轉到人類本身來。結果就

恁樣輪迴，魚仔源頭減少，大環境污染，人類自家乜係大食物鏈

其中之一，健康當然受著盡大个影響。 

今年正月過忒年，𠊎對嘉義上來臺北尞一、兩个月；𠊎姊戴

新店山頂，有所在好種菜，逐擺有菜好摘，佢就坐車仔拿來分

𠊎。 

第一擺拿著佢用紙絡仔張等个青菜，𠊎先放冰箱，等到愛煮

                                                      
1 掉忒：音 tiauˊ ted；丟掉。 

時節，正打開紙絡仔看，唉哦！正知紙絡仔裡肚還用三層芋荷葉

包等，毋係用塑膠絡包。𠊎就想：「阿姊啊，你正經跈毋着時代

咧！這下還有麼儕用芋荷葉包東西？」𠊎偷偷在該笑阿姊。 

煮飯時節，𠊎先拿一種菜出來煮，吂食个菜照原旦用芋荷葉

包轉去，共樣放在冰箱。過兩日仔菜食忒，去拿第二種菜來煮該

時，打開芋荷葉，無想着，包在葉肚个青菜，還本本萋萋，到這

下，𠊎正知芋荷葉恁好用。 

這下个時代，科技發達，大部分人總係認為新个發明較進

步，所以輒輒舊換新，舊東西大家就掉忒。毋過，不管新抑舊，

大家總愛想較長久、想較遠兜，該兜毋會綿、毋會歿个垃圾，越

留越多，留到最尾，地球斯會分垃圾搕忒2。到該兩時，人無法度

戴地球，後代子孫乜毋知愛去戴哪位正好？ 

芋荷葉毋單淨做得保存青菜、魚仔、肉，還比塑膠絡效果較

好。東西食忒，斯摎芋荷葉掉忒，佢轉到地泥肚，自然綿忒，就

會變成肥料養分，全無打爽。芋荷葉無毒性，毋會污染環境，顛

倒分地球淨俐，分人類健康，這係頭擺人个智慧，愛記得正好。 

                                                      
2 搕忒：音 eb ted；覆蓋、掩埋。 


